
1                       ཚན་རིག།

དྲེད་མོང་།

སྔ་ལོ་ཚན་རིག་པ་འགའ་ཞིག་ཨུ་རུ་སུ་རྒྱལ་ཁབ་ཀྱི་ལྷོ་ཕྱོགས་ས་གནས་ས་བི་རི་ཡ་ཞེས་པ་དེར་ཉམས་ཞིབ་བྱེད་སྐབས། དེ་

གའི་བྲག་ཕུག་ཅིག་གི་ནང་ནས་མིའི་སྐྲ་ལྟ་བུའི་སྤུ་འགའ་ཞིག་རྙེད་སོན་བྱུང་ཡོད་པ་དང་འདས་པའི་ལོ་གཅིག་རིང་ཁོང་ཚོས་

བརྟག་དཔྱད་བྱེད་སྐབས་སྐྲ་དེ་དག་མིའི་སྐྲ་མ་ཡིན་པ་མ་ཟད་ད་བར་ཤེས་རྟོགས་ཡོད་པའི་སྲོག་ཆགས་གང་གི་ཡང་མིན་པ་

རྙེད་ཡོད། སྐྲའི་རིགས་རྫས་ལ་བརྟག་དཔྱད་བྱེད་སྐབས་མིའི་རིགས་དང་ཤིན་ཏུ་ཐག་ཉེ་བའི་ནུ་གསོའ་ིསེམས་ཅན་ཞིག་གི་སྐྲ་

ཡིན་པ་དང་ད་བར་ཤེས་རྟོགས་ཡོད་པའི་སྤྲ་རིགས་གང་ལ་ཡང་དེ་ལྟ་བུ་ཐག་ཉེ་བའི་རིགས་རྫས་མེད་པ་བཤད་ཡོད།  ས་བི་རི་

ཡ་ཞེས་པའི་ས་གནས་འདི་རི་རྒྱུད་དང་ཐང་འདྲེས་མ་གང་ཞིག་གྲང་ངར་ཧ་ཅང་ཆེ་བས་མིའི་འཚོ་སྡོད་ཧ་ལམ་

མེད་པ་དང་ཡུན་རིང་ནས་ས་གནས་མི་ཚོས་དྲེད་མོང་མཐོང་མྱོང་ལུགས་ཤོད་བཞིན་ཡོད་པས་འབྲེལ་

ཡོད་ཚན་རིག་པ་ཚོས་ད་ལྟའི་སྐྲ་འདི་དག་དྲེད་མོང་གི་སྐྲ་ཡིན་པའི་ཚོད་དཔག་བྱེད་བཞིན་ཡོད།

  དྲེད་མོང་ཞེས་པའི་སེམས་ཅན་ཞིག་ཡོད་རབས་དུས་རབས་བཅུ་དགུ་པའི་ནང་ཐོག་མར་གླེང་

སློང་བྱུང་ཡོད་པ་དང། དེ་ཡང་ཧི་མ་ལ་ཡི་རི་རྒྱུད་དུ་ཡོད་པའི་མི་ཚོས་རི་མགོ་མཐོ་སར་ལུས་ལ་

སྤུ་ཡོད་པ་དང་རྐང་པ་གཉིས་ས་ལ་བཙུགས་ནས་འགྲོ་མཁན་སེམས་ཅན་མི་འདྲ་བ་ཞིག་མཐོང་

རྒྱུ་ཡོད་ལུགས་བཤད་པ་དང་། དུས་རབས་ཉི་ཤ འི་ནང་སེམས་ཅན་འདིའི་སྐོར་དོ་སྣང་བྱེད་

མཁན་མང་དུ་ཕྱིན་ཏེ་གཞུང་འབྲེལ་དང་གཞུང་འབྲེལ་མ་ཡིན་པའི་ཚོགས་པ་མང་པོ་ཞིག་

གིས་ཧི་མ་ལ་ཡི་རི་རྒྱུད་དུ་དྲེད་མོང་འཚོལ་ཞིབ་ཀྱི་ལས་གཞི་མང་པོ་ལག་བསྟར་བྱས་ཡོད་

ཀྱང་། སེམས་ཅན་འདིའི་རྐང་རྗེས་རེད་ཟེར་བ་དང་། སྐྲ་རེད་ཟེར་བའི་ཅ་དངོས་འགའ་ཞིག་རྙེད་སོན་བྱུང་བ་ལས་ཡིད་བློ་

འཕེལ་བའི་དཔང་རྟགས་དང་དངོས་སུ་འཛིན་བཟུང་ཐུབ་པ་གང་ཡང་བྱུང་མེད་པ་མ་ཟད། མཐར་ཁོང་ཚོས་རྙེད་སོན་བྱུང་བའི་

སྐྲ་དེ་དག་དོམ་དང་ར་རྒོད་སོགས་ཀྱི་སྤུ་ཡིན་པ་ལས་སེམས་ཅན་གསར་པ་ཞིག་གི་མིན་པའི་འཇུག་སྡོམ་བྱས་ཡོད། དེ་བཞིན་

ད་ལྟའི་སྐྲ་སྤུ་རྙེད་སོན་བྱུང་སའི་ས་གནས་དེར་དྲེད་མོང་མཐོང་མྱོང་ལུགས་ཤོད་མཁན་ཡུལ་མི་ཤིན་ཏུ་མང་པོ་ཡོད་པ་དང་ཚན་

རིག་པ་ཚོས་འཚོལ་ཞིབ་ཀྱང་ཐེངས་མང་བྱེད་མྱོང་བ་མ་ཟད་དྲེད་མོང་འཚོལ་ཞིབ་བྱེད་པའི་ཚོགས་པ་ཡང་བཙུགས་ཡོད། 

ཨུ་རུ་སུའི་དྲེད་མོང་འཚོལ་ཞིབ་ཚོགས་པའི་འགན་འཛིན་གྱིས་ད་ལྟ་སྐྲ་སྤུ་རྙེད་སའི་ས་གནས་དེར་རོབ་ཚོད་དུ་དྲེད་མོང་སུམ་

བཅུ་ཙམ་ཡོད་པའི་ཡིད་ཆེས་བྱེད་བཞིན་པ་དང་། འོན་ཀྱང་དྲེད་མོང་ཡོད་རབས་དང་མཐོང་རབས་ཤོད་མཁན་མང་པོ་ཞིག་གི་

དྲེད་མོང་དང་དོམ་རིགས་འདྲ་མིན་བར་ངོ་ཐག་མི་ཆོད་པའི་རྐྱེན་གྱིས་གོ་ནོར་ཐེབས་པའང་ཡོང་གི་ཡོད། 

ཨ་རིའི་གནམ་རིག་པ་ཚོས་སྔ་ལོའ་ིསྤྱི་ཟླ་བཅུ་གཅིག་

ནང་འཕུལ་གྲུ་ཞིག་གཟའ་མིག་དམར་ཐོག་བཏང་ཡོད་པ་

དེ་འདས་པའི་ཟླ་བ་དགུ་ལྷག་གི་རིང་སྟོང་སངས་ཀྱི་བར་

སྣང་ནང་ཆུ་ཚོད་གཅིག་ལ་མེ་ལེ་བརྒྱད་སྟོང་གི་མྱུར་ཚད་

ཐོག་སྐྱོད་བཞིན་ཡོད་པ་དང་། མཐར་འདི་ལོའ་ིཟླ་བ་བཅུ་

པའི ་ཚེས་བཅུ་གསུམ་ཉིན་གཟའ་གླིང་མིག་དམར་ཐོག་

འབྱོར་ཡོད། འཕུར་གྲུ་འདིའི་ནང་ཤེས་འདོད་ཅེས་པའི་

འཕྲུལ་ཆས་མོ ་ཌའི ་ཆེ ་ཚད་དང་མཉམ་པ་ཞིག་ཡོད་པ་

དེས་ད་བར་གཟའ་མིག་དམར་གྱི་ལོ་རྒྱུས་ནང་ཚེ་སྲོག་གི་

དཔལ་ཡོན་ཇི་བྱུང་འཚོལ་རྒྱུ་དང་། དེ་ཡང་ཆེས་སྔ་མོའ་ི

སྐབས་གཟའ་དེའི་རླུང་ཁམས་དང་ས་ཁམས་ཀྱི་གནས་སྟངས་བརྟག་དཔྱད་བྱེད་རྒྱུ་ཡིན་འདུག འཕུར་གྲུ་འདིའི་འབབ་ཡུལ་ནི་

གཟའ་མིག་དམར་གྱི་དཀྱིལ་ཐིག་གི་ཉེ་འགྲམ་དུ་ཡོད་པའི་ས་དོང་ཤིན་ཏུ་ཆེ་བ་གེལ་ Gale ས་དོང་ཞེས་པ་དེ་དང་། ས་དོང་དེ་

ནི་ཞེང་ཚད་མི་ལི་དགུ་བཅུ་དང་ལོ་ངོ་ཐེར་འབུམ་གསུམ་དང་ཕྱེད་ཀྱི་སྔོན་དུ་གྲུབ་པ་ཞིག་ཡིན། ཤེས་འདོད་ཀྱི་འབབ་ཡུལ་ས་

དོང་འདི་འདེམས་དགོས་དོན་ནི། གཅིག་ནས་ས་དོང་འདི་ཤིན་ཏུ་རྙིང་པ་དང་། གཉིས་ནས་སྔར་གཙང་པོ་དང་རྒྱ་མཚོ་སོགས་

བྱུང་མྱོང་ཚེ་དེ་དག་གི་མཐའ་མའི་ཤ ལ་ས་དོང་འདིར་རྙེད་ཤས་ཆེ་བའི་རྒྱུ་མཚན་བཅས་ཡིན། 

 འཕུར་གྲུ་འདི་ས་དོང་དེར་འབབ་པར་ཤིན་ཏུ་རྙོག་པའི་རིམ་པ་དུ་མ་བརྒྱུད་དགོས་པ་དང་དེ་ལྟར་འབབ་ཐུབ་པ་ཡང་

རྒྱུན་རིང་སྦྱོང་བརྡར་ཐེངས་མང་བྱས་པའི་གྲུབ་འབྲས་ཆགས་ཡོད་སྐོར་ཤོད་བཞིན་ཡོད། འདས་པའི་ཟླ་ངོ་གཉིས་ཙམ་གྱི་ནང་

འཕུར་གྲུ་འདིས་གཟའ་གླིང་མིག་དམར་གྱི་གནས་ཚུལ་མང་དག་ཅིག་ཕྱིར་གཏོང་བྱས་ཡོད་པ་དང་། ཚན་རིག་པ་ཚོས་གཟའ་

མིག་དམར་གྱི་ས་ཁམས་དང་ཁོར་ཡུག་གི་གནས་བབས་དེ་དག་ཨ་རིའི་ནུབ་ཕྱོགས་ས་གནས་སུ་ཡོད་པའི་བྱེ་ཐང་འགའ་ཞིག་

དང་ཤིན་ཏུ་འདྲ་བ་རྙེད་པ་དེས་ཁོང་ཚོ་ཧང་ཡོངས་སུ་སངས་འཇུག་ཡོད། 

ཤེས་འདོད་འཚོལ་ཞིབ་པ།

ཚན་རིག

རྫས་སྦྱོར་། རྫས་སྦྱོར་སློབ་ཚན་ནང་ནོ་བེལ་གཟེངས་རྟགས་ཐོབ་མཁན་ཚན་རིག་པ་

གཉིས་ཡོད་པ་ནི་རོ་བར་ཊ་ ལེ་ཀོ་ཝི་ཛི་ Robert Lefkowitz  དང་། བི་ར་ཨན 

ཀོ་བིལ་ཀ Brian Kobilka  གཉིས་ཡིན། ཁོང་གཉིས་ཀྱིས་ཕྲ་ཕུང་ཕན་ཚུན་བར་

དང་ཕྱི་ནང་བར་ཟས་བཅུད་གཏོང་ལེན་བྱེད་པའི་མཇུག་སྒོར་སྒོ་སྲུང་སྤྲི་དཀར་གྱི་

བྱ་བ་བྱེད་ཚུལ་ཉམས་ཞིབ་ཐད་གྲུབ་འབྲས་ཆེན་པོ་རྙེད་ཡོད་པས་ད་ལྟའི་གཟེངས་

རྟགས་འདི་སྤྲོད་རྒྱུའི་ཐག་གཅོད་བྱུང་ལུགས་བཤད་ཡོད། སྒོ་སྲུང་སྤྲི་དཀར་རིགས་

དུ་མ་ཡོད་པ་ལས་སྤྱི་མིང་དུ་ཕྲ་ཕུང་གི་སྣེ་ལེན་པ་ཟེར་བ་དང་ཁོང་གཉིས་ཀྱིས་

ཉམས་ཞིབ་བྱེད་ཡུལ་ནི་G-སྤྲི་དཀར་གྱི་སྣེ་ལེན་པ་ཞེས་པ་དེའི་བྱ་བ་བྱེད་ཚུལ་སྐོར་

ཡིན་འདུག  

སྤྱི་ལོ་༢༠༡༢ ལོའ ི་ནོ་བེལ་ཚན་རིག་

གཟེངས་རྟགས།

དངོས་ཁམས་རིག་པ། འདི་ལོ་དངོས་ཁམས་རིག་པའི་སློབ་ཚན་ནང་ནོ་བེལ་གཟེངས་

རྟགས་ཐོབ་མཁན་ཚན་རིག་པ་གཉིས་ཡོད་པ་ལས་གཅིག་ནི་ཨ་མི་རི་ཀའི་ཚན་རིག་

པ་ཌི་ཝི་ཌ་ཝིན་ལན་ཌ་ David Wineland ཞེས་པ་དང་གཞན་དེ་ཕ་རན་སའི་

ཉམས་ཞིབ་པ་སེར་གེ་ཧ་རོ་ཆེ་ Serge Haroche  ཟེར་བ་དེ་ཡིན། ཁོང་གཉིས་

ཀྱིས་ཚད་རྡུལ་མ་ལག་ཅིག་གི་གནས་སྟངས་ཚད་འཇལ་བྱེད་པའི་ཐབས་ལམ་གསར་

གཏོད་ཐུབ་པ་བྱུང་བ་དང་། དེ་ནི་སྔར་མི་སྲིད་པ་ལྟ་བུ་ཞིག་ལ་འཛིན་གྱི་ཡོད། དེ་

ཡང་ཕྲ་རྡུལ་བྱེ་བྲག་རེ་རེའི་རང་གཤིས་སུ་ཡོད་པའི་ཚད་རྡུལ་གྱི་རྣམ་པ་ཉར་ཚགས་

བྱས་པའི་ཐོག་ནས་དེ་དག་གི་གནས་བབས་ཚད་འཇལ་བྱེད་ཐུབ་པའི་ཐབས་ལམ་

གསར་གཏོད་བྱས་ཡོད་ཟེར།

སྨན་དཔྱད། འདི་ལོའ་ིནོ་བེལ་སྨན་དཔྱད་གཟེངས་རྟགས་ཐོབ་མཁན་ཡང་ཚན་རིག་

པ་གཉིས་ཡོད། གཅིག་ནི་དབྱིན་ཡུལ་གྱི་ཚན་རིག་པ་སཱར་ཇོན་གུར་ཌོན་ Sir John 

Gurdon ཞེས་པ་དང་། གཞན་དེ་ཉི་ཧོང་གི་ཚན་རིག་པ་ཤིན་ཡ་ཡ་མ་ན་ཀ་ Shin-

ya Yamanaka ཞེས་པ་དེ་ཡིན། ཁོང་གཉིས་ཀྱིས་ནར་སོན་ཟིན་ཡང་སླར་རིགས་

གཞན་དུ་འགྱུར་ཐུབ་པའི་ཕྲ་ཕུང་གི་ནུས་པ་རྙེད་སོན་བྱུང་བ་དང་། དེ་ལ་བརྟེན་ནས་

ཕྲ་ཕུང་དང་སྲོག་ཆགས་སྐྱེ་འཕེལ་བྱེད་པའི་བསམ་ཚུལ་ཐད་གསར་བརྗེ་ཆེན་པོ་བྱུང་

སྟབས་འདི་ལོའ་ིནོ་བེལ་སྨན་དཔྱད་ཀྱི་གཟེངས་རྟགས་ཁོང་གཉིས་ལ་འབུལ་རྒྱུའི་ཐག་

གཅོད་བྱུང་ཡོད།

 ༄༅ བོད་ཀྱི་དཔེ་མཛོད་ཁང་ནས་པར་སྐྲུན་ཞུས།        སྤྱིའི་འདོན་ཐེངས་ ༡༤།       ༢༠༡༢།༡༠།༣༡          སྒོར་ ༡༠།



2                     ཚན་རིག།

ཟླ་མཚན་རྗེས་ཀྱི་བདུན་ཕྲག་གཉིས་པ། ༼ཁམས་འདྲེས་སྦྱོར་གྱི་གནས་

སྐབས།༽

•	 འདི་ནི་མའི་བསམ་བསེའུ་ནས་སྒོ་ངའམ་ཁམས་དམར་པོ་གློད་པའི་

དུས་ཡིན་སྟབས་ཁམས་འདྲེས་སྦྱོར་གྱི་སྐབས་ཡིན།

•	 ཁམས་དཀར་དམར་འདྲེས་ནས་གོང་བུ་གཅིག་འགྲུབ། འདིར་ཨིན་

སྐད་ནང་རྫ་ཡི་གོ་ཊ་ Zygote ཟེར་བ་དང་ཕྲ་ཕུང་ཉིང་གྱེས་ཀྱི་སྐྱེ་

འཕེལ་བྱེད་འགོ་འཛུགས། 

•	 གོང་བུ་གཅིག་གྱུར་གྱི ་ཕུང་ཚོགས་དེ ་མའི ་མངལ་ལྤགས་སྟེང་

འབྱར། 

བདུན་ཕྲག་གསུམ་པ།

•	 མངལ་གནས་སུ་ཡོད་པའི་ཕུང་ཚོགས་ཀྱི་གོང་བུ་འདིར་སྦྲུམ་སྲིང་

ཟེར་། འདི་དང་མའི་མངལ་ལྤགས་བར་མཐུད་སྦྱོར་ལེགས་སུ་ཕྱིན་

ནས་མཐར་ལྟེ་ཐག་དང་ལྟེ་ཐག་མཐུད་སའི་མངལ་ལྤགས་ཀྱི་གནས་

འབྱུང།

•	 སྦྲུམ་སྲིང་གནས་སའི་ཤ་ཐུམ་འབྱུང།

•	 སྦྲུམ་སྲིང་གི་དབྱིབས་ལེབ་མོར་གྱུར་ནས་སྦྲུམ་སྲིང་སྡེར་མ་ em-

bronic disc ཞེས་པ་འབྱུང།

བདུན་ཕྲག་བཞི་པ།

•	 སྦྲུམ་སྲིང ་སྡེར ་མའི ་དབུས་སུ་སྒལ་ཐིག ་ཅེས་པའི ་ཕྲ ་ཕུང་གི ་

ཚོགས་པ་འབྱུང་བ་དང་། ཕུང་ཚོགས་འདི་ལས་རྗེས་སོར་སྒལ་

ཚིག་དང་ཀླད་པ་འབྱུང།

•	 སྙིང་གི་རྨང་གཞིའི་བུ་གུ་གྲུབ་འགོ་འཛུགས།

བདུན་ཕྲག་ལྔ་པ།

•	 ད་ཆ་སྦྲུམ་སྲིང་གི ་རིང་ཚད་མི ་ལི ་མི ་ཊར་བཞི་དང་རིམ་བཞིན་

དབྱིབས་གུག་ནས་ཟོ་ར་ལྟར་འགྱུར། 

•	 སྙིང་འཕར་འགུལ་བྱེད་འགོ་འཛུགས།

•	 ངོ་གདོང་དང་མཇིང་པ། རྣ་བ། མཆིན་པ། གློ་བ། འཚེར་པ། མཁྲི་

ཁུའི་སྣོད་སོགས་ཀྱི་རྨང་གཞི་གྲུབ་འགོ་འཛུགས། 

•	 ལག་པའི་འབུར་དང་མཇུག་མ་སོགས་མཐོང་ཐུབ།

•	 གཅིན་ལམ་དང་གཤང་ལམ་ཐ་དད་འགྱུར་ལ་ཁ་ཡི་རྗེས་དོད།

བདུན་ཕྲག་དྲུག་པ།

•	 སྦྲུམ་སྲིང་གི་རིང་ཚད་མི་ལི་མི་ཊར་བརྒྱད་ཡིན།

•	 མིག་དང་རྣ་བ་འབྱུང་།

•	 ཀླད་པའི་གོང་བུ་དེ་བཞིན་སྡེ་ཚན་ལྔར་འགྱུར།

•	 རྐང་པའི་འབུར་དོད་འགོ་འཛུགས།

•	 གདོད་མའི་ཁྲག་རྩ་ནང་ཁྲག་གི་འཁོར་སྐྱོད་བྱེད་འགོ་འཛུགས།

བདུན་ཕྲག་བདུན་པ།

•	 སྦྲུམ་སྲིང་གི་རིང་ཚད་མི་ལི་མི་ཊར་བཅུ་གསུམ་ཡིན།

•	 གློ་བའི་ཕྲ་ཕུང་དངོས་སུ་སྐྱེ་འགོ་འཛུགས།

•	 རྐང་ལག་གི་འབུར་སོ་སོའ་ིདབྱིབས་ཐ་དད་དུ་དབྱེ་ཐུབ་པ་བཅས།

བདུན་ཕྲག་བརྒྱད་པ།

•	 སྦྲུམ་སྲིང་གི་རིང་ཚད་མི་ལི་མི་ཊར་བཅོ་བརྒྱད་ཡིན།

•	 ནུ་འབུར་དོད་པ་དང་སྐྲའི་རྨང་གཞི་འབྱུང་།

•	 ལག་གི་གྲུ་མོ་དང་མཛུབ་མོའ་ིརྗེས་དོད་པ་མཐོང་ཐུབ།

•	 གློག་པར་ནང་རྐང་ལག་གཡོ་འགུལ་བྱེད་པ་མཐོང་སྲིད།

•	 གལ་ཆེའི་དོན་སྙིང་ཕལ་ཆེ་བ་གྲུབ་འགོ་ཚུགས་ཟིན།

བདུན་ཕྲག་བརྒྱད་པ་ནས་བཟུང་མའི ་མངལ་ནས་ཕྱིར་མ་འཐོན་བར་

འཕེལ་རྒྱས་བྱེད་བཞིན་པའི་སྲོག་ཆགས་དེར་མངལ་གནས་ foetus 

ཟེར་གྱི་ཡོད། གནས་སྐབས་འདི་བར་ཕྲུ་གུའི་ཡན་ལག་དང་དོན་སྙིང་

སོགས་མ་གཞི་གྲུབ་དུས་ཡིན་པས་རིམ་པ་དེར་སྦྲུམ་སྲིང་ཟེར་བ་དང་

གནས་སྐབས་འདི་ནས་ཕྲུ་གུའི་ཁྱད་ཆོས་ཕལ་ཆེ་བ་གྲུབ་ཟིན་ནས་དེ་

དག་འཕེལ་རྒྱས་དང་བསྲ་བརྟན་བྱེད་པའི ་དུས་ཡིན་སྟབས་རིམ་པ་

འདིར་མངལ་གནས་ཀྱི་རིམ་པ་ཞེས་འཕེལ་རིམ་གྱི་སྡེ་ཚན་གཉིས་སུ་

དབྱེས་ཡོད། ཡུལ་གྲུ་མང་པོ་ཞིག་གི་རྩ་ཁྲིམས་ནང་མངལ་གནས་ཀྱི་

དུས་ཚོད་ཟིན་པའམ་བདུན་ཕྲག་བརྒྱད་པའི་རྗེས་སུ་ཕྲུ་གུ་མེད་པ་བཟོ་

མི་ཆོག་ཀྱང་ཡུལ་ལུང་གཞན་དུ་བདུན་ཕྲག་ཉི་ཤ འི་རྗེས་མངལ་གནས་

གསོད་མི་ཆོག་པའི་ཁྲིམས་ཡོད།

བདུན་ཕྲག་དགུ་པ།

•	 མངལ་གནས་ཀྱི་རིང་ཚད་མི་ལི་མི་ཊར་སུམ་ཅུ་ཡིན།

•	 རྒྱུ་མ་རང་འཁོར་བྱེད་འགོ་འཛུགས།

•	 ངོ་གདོང་གི་རྣམ་པ་གསལ་དུ་འགྲོ།

•	 མིག་ལྤགས་འབྱུང་བ་དང། ཕྱི་རྣའི་རྟགས་དོད།

བདུན ་ཕྲག ་བཅུ ་ ནས ་

བཅུ་གསུམ་བར།

•	 མངལ་གནས་ཀྱི ་རིང ་

ཚད ་སེ ན ་ ཊི ་ མི ་ ཊར ་

བརྒྱད་དང་། ལུས་ཕུང་

སྤྱིའི་ཆེ་ཚད་ཀྱི་བརྒྱ་ཆ་

ལྔ་བཅུ་མགོ་བོ་ཡིན།

•	 མིག ་ལྤགས ་ཁ ་ ཟུམ ་

པ ་དང ་བདུན་ཕྲག་རྩ ་

བརྒྱད་བར་ཁ་མི་ཕྱེ།

•	 རྐང་ལག་རིང་ལ་ཕྲ་བའི་

ཐོག ་ལག་མཛུབ་རྐྱང་

སྐུམ་གྱིས་ཁུ་ཚུར་སྡམ་

ཐུབ། 

•	 མཚན་མ་དོད་ནས་ཕོ་མོའ་ིདབྱེ་བ་འབྱེད་ཐུབ།

•	 མཆིན་པའི་ནང་ཁྲག་གི་ཕྲ་ཕུང་དམར་པོ་སྐྲུན་འགོ་འཛུགས།

བདུན་ཕྲག་བཅུ་བཞི་ནས་བཅུ་བདུན།

•	 མངལ་གནས་གྱི་རིང་ཚད་སེན་ཊི་མི་ཊར་བཅོ་ལྔ་ཡིན།

•	 མགོ་ཐོག་བ་སྤུ་ཕྲ་མོ་སྐྱེ་འགོ་འཛུགས།

•	 ཤ་རྒྱུས་ཕྲ་ཕུང་མུ་མཐུད་སྐྱེ ་འཕེལ་དང་རུས་སྒྲོམ་བསྲ་རུ་འགྲོ་

བས་འགུལ་སྐྱོད་མང་དུ་བྱེད།

•	 ཁས་ནུ་བ་དང་འཇིབ་པའི་ཚུལ་བྱེད་ཐུབ།

•	 མཆིན་པ་དང་མཆིན་ཁྲིས་གཤེར་ཁུའི་རིགས་གློད་གཏོང་བྱེད་

འགོ་འཛུགས་པ་བཅས་ཡིན།

བདུན་ཕྲག་ཉི་ཤ ་པ།

•	 མངལ་གནས་གྱི་རིང་ཚད་སེན་ཊི་མི་ཊར་ཉི་ཤ ་ཡིན།

•	 ལུས་ཧྲིལ་པོར་བ་སྤུ་ཕྲ་མོ་སྐྱེ།

•	 མིག་སྤུ་དང་རྫི་མ་འབྱུང་།

•	 རྐང་ལག་གི་མཛུབ་མོར་སེན་མོ་དོད་འགོ་འཛུགས།

•	 ཤ་རྒྱུས་འཕེལ་སྐྱེད་ཆེ་བས་རྐང་ལག་མང་དུ་འགུལ་བ་དང་མངལ་

གནས་འགུལ་བ་མས་ཚོར་ཐུབ།

•	 སེ་ཊེ་ཐོ་སི་ཀོབ་འཕྲུལ་ཆས་རྒྱུད་མངལ་གནས་ཀྱི་སྙིང་གི་འཕར་

སྒྲ་ཐོས་ཐུབ།

བདུན་ཕྲག་རྩ་བཞི།

•	 མངལ་གནས་ཀྱི་རིང་ཚད་སེན་ཊི་མི་ཊར་ཉི་ཤ ་རྩ་བརྒྱད་དང་ལྗིད་

ཚད་གྷ་རམ་བདུན་བརྒྱ་ལྷག་ཡིན།

•	 མིག་གི་ཆ་ཤས་མཐའ་དག་གྲུབ་ཟིན།

•	 རྐང་ལག་གི་མཛུབ་རིས་ (finger prints) དོད་འགོ་འཛུགས། 

•	 གློ་བའི་ནང་དབུགས་ལེན་བྱེད་ཀྱི་ཕུང་ཚོགས་རླུང་ཁུག alveoli 

ཞེས་པ་སྐྱེ་འཕེལ་བྱེད་འགོ་འཛུགས་པ་བཅས་བྱེད།

བདུན་ཕྲག་རྩ་བརྒྱད།

•	 མངལ་གནས་ཀྱི་རིང་ཚད་སེན་ཊི་མི་ཊར་སུམ་ཅུ་སོ་བརྒྱད་ཙམ་

དང་ལྗིད་ཚད་ཀི་ལོ་གཅིག་ལྷག་ཙམ་ཡིན།

•	 ལུས་ཀྱི་བྱེད་ལས་འགའ་ཞིག་སྟངས་འཛིན་བྱེད་ཐུབ་པའི་དབང་

རྩའི་མ་ལག་གྲུབ་ཟིན།

•	 མིག་གདངས་བཙུམ་བྱེད་ཐུབ།

•	 རྣ་འབྲུག་གམ་རྣ་བའི་དུང་འཁྱིལ་གྲུབ་ཟིན་ཡང་རྣ་བའི་དབང་པོ་

ཆ་ཚང་རྗོགས་པར་སྐྱེ་བ་ལ་ཕྲུ་གུ་སྐྱེས་ཟིན་ནས་ལོ་ངོ་གཅིག་དང་

ཕྱེད་ཙམ་འགོར་གྱི་ཡོད།

•	 སྐབས་འདིར་ཕྲུ་གུ་སྐྱེས་ན་གསོན་འཚོ་ཐུབ་པའི་རེ་བ་སྲིད་ཀྱང་

སྐྱེ་དུས་རན་མེད་པས་ཉེན་ཚབ་ཤིན་ཏུ་ཆེ། 

བདུན་ཕྲག་སོ་དྲུག་པ།

•	 མངལ་གནས་ཀྱི་ཆེ་ཚད་སེན་ཊི་མི་ཊར་བཞི་བཅུ་ལྷག་དང་ལྗིད་

ཚད་ཀི་ལོ་གཉིས་དང་ཕྱེད་ཙམ་ཡིན། 

•	 ལུས་ཀྱི་བ་སྤུ་རྣམས་རིམ་བཞིན་ཡལ་འགོ་འཛུགས།

•	 ལུས་པོའ་ིནང་ཚིལ་ལུ་སྐྱེད་སྐྲུན་བྱེད།

•	 སྐབས་འདིར་ཕྲུ་གུ་བཙས་ན་

འཚོ་གནས་ཐུབ་པའི་རེ་བ་ ཆེ ་ ཡ ང ་

སྐྱེ ་དུས་ད་དུང་རན་མེད་པས་སྨན་

ཁང་གི་མཐུན་སྦྱོར་དགོས་སྲིད། 

བདུན་ཕྲག་སོ་བདུན་ནས་བཞི་

བཅུ།

•	 མངལ་གནས་ཀྱི ་ དུས ་ཡུན ་

རྫོགས་ཟིན།

•	 དཔུང ་པ ་དང ་ཕྲག ་པ ་ལས ་

གཞན་པའི་ལུས་ཀྱི་བ་སྤུ་ཕལ་ཆེ་བ་

ཡལ་འགྲོ།

•	 དུས་ཡུན ་འདིའི ་རི ང ་ཕྲུ ་གུ ་

སྐྱེས་ན་རྒྱུ་ལྡན་གྱི་སྐྱེ་ཡུན་ཡིན་པས་ཕྲུ་གུར་ཉེན་ཁ་ཆུང་ཤོས་ཡོད། 

བདུན་བཞི་བཅུ་ལས་བརྒལ་ན་མ་དང་ཕྲུ་གུ་གཉིས་ཀར་ཉེན་ཁ་

ཡོད་པས་སྨན་ཁང་དུ་སྐྱོད་དགོས་པ་དང། སྦྲུམ་མའི་སྐབས་ཟས་

བཅུད་དང་འཕྲོད་བསྟེན་ཡག་པོ་བྱེད་དགོས། ཕྲུ་གུ་བཙས་ནས་

ཐོག་མའི་ལོ་གཉིས་ནི་ཆེས་གལ་གནད་ཆེ་བའི་དུས་ཡུན་དང་གཙོ་

བོ་ཀླད་པ་དང་དབང་རྩའི་མ་ལག་འཚར་ལོང་བྱེད་པའི་དུས་ཡིན། 

དེ་ནས་རིམ་བཞིན་ཀླད་པ་འཚར་ལོང་བྱེད་པའི་མྱུར་ཚད་དལ་དུ་

ཕྱིན་ཏེ་མཐར་ལོ་ན་རྩ་ལྔར་སོན་མཚམས་འཚར་ལོང་ཡོངས་སུ་

གྲུབ་པ་མ་ཟད་ཕྲ་ཕུང་རྣམས་ཉིན་རེ ་བཞིན་ཤི ་འགྲོ ་བའི ་གནས་

སྟངས་ཡོང་གི་ཡོད། ཕྲུ་གུའི་ཟས་བཅུད་ཆེད་སྨན་པས་གང་

གསུངས་དང་ལེན་དགོས་རྒྱུ་གལ་ཆེ་བ་དང་བྱུང་ན་ཟླ་བ་

དྲུག་བར་མ་ཡི་འོ་མ་ཁོ་ན་ལས་ཁ་ཟས་གཞན་སྤྲོད་

མི་ཉན་པ་བཅས་སོ།

མངལ་གནས་ཀྱི་འཕེལ་རིམ།

ཁམས་དཀར་པོ།

ཁམས་དམར་པོ།

ས་བོན་འདུས་སྒོང།

ཕྲ་ཕུང་ཉིས་གྱེས།



3                       ཚན་རིག།

མེ་རི་ཁུ་རི་ནི་ད་བར་བྱུང་བའི་བུད་མེད་ཚན་རིག་པ་

སྙན་གྲགས་ཆེ་ཤོས་ཙམ་མ་ཟད་དངོས་ཁམས་དང་རྫས་

སྦྱོར་གཉིས་ཀའི་ནང་ནོ་བེལ་གཟེངས་རྟགས་ཐོབ་མཁན་

གྱི་ཚན་རིག་པ་གཅིག་པུ་དེ་ཡིན། ཁོང་སྤྱི་ལོ་༡༨༦༧ 

ལོར་ད་ལྟའི་པོ་ལན་ཌ་རྒྱལ་ཁབ་ཀྱི་གྲོང་ཁྱེར་ཝར་སོ་ཞེས་

པའི་ས་གནས་སུ་འཁྲུངས་པ་དང་། སྐབས་དེར་རྒྱལ་ཁབ་འདི་

བཞིན་ཨུ་རུ་སུའི་དབང་འཛིན་འོག་ཚུད་ཡོད་པ་ཞིག་ཡིན། ཆུང་

དུས་ནས་རིག་པ་བཟང་བ་དང་གཞི་རིམ་སློབ་འཐོན་སྐབས་གསེར་གྱི་

རྟགས་མ་ཐོབ་མྱོང་ལ། སློབ་སྦྱོང་ལ་དོ་སྣང་ཤིན་ཏུ་ཆེན་པོ་ཡོད། སྤྱི་

ལོ་ ༡༨༩༡ ལོར་ཕ་རན་སའི་རྒྱལ་ས་པེ་རི་སར་གནས་སྤོས་ཀྱིས་དེར་

ཡོད་ཚན་རིག་པ་མང་པོའ་ིསར་ནས་སློབ་ཁྲིད་ཉན་འགོ་ཚུགས་པ་དང་

བར་གསེང་ནམ་བྱུང་རང་སྦྱོང་བྱས་ནས་སྡོད་ཀྱི་ཡོད། རྗེས་ཀྱི་ལོ་ཤས་

ནང་བཟས་སུ་ཇ་དང་བག་ལེབ་ཙམ་ལ་བསྟེན་ནས་སློབ་སྦྱོང་ཁོ་ནས་

དུས་འདའ་བར་བྱས་ལ་གྲུབ་འབྲས་ཀྱང་ཤིན་ཏུ་ལེགས་པོ་ཐོབ་པ་རེད། 

མི་རིང་བར་ལེབ་མན་གྱི་བརྟག་དཔྱད་ཁང་དུ་ལས་ཀ་བྱེད་འགོ་བཙུག་

པ་དང་སྤྱི་ལོ་ ༡༨༩༤ ལོའ་ིདཔྱིད་དུས་སུ་མོའ་ིམི་ཚེའི་ནང་གི་མི་སྣ་

གཙོ་བོ་པེ་རི་ཁུ་རི་དང་ཐུག་འཕྲད་བྱུང་། པེ་རི་ནི་ས་གནས་དེར་འཚར་

ལོངས་བྱུང་བ་ཞིག་དང་སློབ་དཔོན་ལག་ཁྱེར་ཆེད་ཉམས་ཞིབ་བྱེད་

བཞིན་པའི་སློབ་མ་ཞིག་ཡིན། 

ལོ་རྗེས་མའི་ཟླ་༧ ཚེས་༢༥ ཉིན་ཁོང་གཉིས་གཉེན་སྒྲིག་བྱས་པ་དང་

དེ་ནས་བཟུང་གལ་ཆེའི་ལས་གཞི་མང་དག་ཅིག་ཁོང་གཉིས་ཟུང་འབྲེལ་

གྱི་ཐོག་ནས་ལག་བསྟར་ཐུབ་པ་བྱུང་ཡོད་ལ། འཛམ་གླིང་ཐོག་སྙན་

གྲགས་ཅན་གྱི་གསར་རྙེད་མང་པོ་བྱུང་ཡོད། སྤྱི་ལོ་༡༨༩༨ ལོའ་ིདབྱར་

དུས་སུ་ཁོང་གཉིས་ལ་རྩ་རྫས་གསར་པ་ཞིག་རྙེད་སོན་བྱུང་བ་དེར་ཁོ་

མོས་རང་གི་རྒྱལ་ཁབ་ལ་ཆེ་བསྟོད་ཀྱི་ཚུལ་དུ་པོ་ལོ་ནི་ཡམ་ཞེས་མིང་

གཏགས། དེ་རྗེས་ཟླ་ཤས་རྗེས་སླར་ཡང་ད་ལྟ་ར་ཌེ་ཡམ་འབོད་བཞིན་

པའི་རྩ་རྫས་དེ་གསར་རྙེད་བྱུང་བ་རེད། 

 སྐབས་དེའི་ལོ་ཤས་སྔོན་ཚན་རིག་པ་གཞན་ཞིག་གིས་ཡུ་ར་

ནི་ཡམ་རྩ་རྫས་དང་འབྲེལ་བའི་ཡ་མཚན་ཅན་གྱི་ཁྱད་ཆོས་ཤིག་རྙེད་

སོན་བྱུང་ཡོད་ཀྱང་རྒྱུ་མཚན་གང་ཡིན་དང་དེའི་བྱེད་ལས་སོགས་ཤེས་

རྟོགས་བྱུང་མེད། དེར་བརྟེན་དེ་ལྟ་བུའི་ཁྱད་ཆོས་དེ་རྩ་རྫས་གཞན་ལ་

ཡོད་མིན་དང་དེའི་རང་བཞིན་ཇི་ཡིན་འཚོལ་ཞིབ་ཐད་མེ་རི་ལགས་

ནས་ཉམས་ཞིབ་བྱེད་རྒྱུའི་ཐག་གཅོད་བྱས་པས། ཉམས་

ཞིབ་ཁྲོད་དེ་ལྟ་བུའི་ཁྱད་ཆོས་དེ་ཐོ་ར་ཡམ་ཞེས་པའི་

རྩ་རྫས་ལ་ཡང་ཡོད་པ་རྙེད་སོན་བྱུང་བ་དང་རྗེས་

སུ་ཁྱད་ཆོས་དེར་འགྱེད་འཕྲོའ་ིརང་བཞིན་ཞེས་

མིང་བཏགས། འདི་ལྟ་བུའི་བྱས་རྗེས་ལ་རོ་ཡལ་

ཚོགས་པའི་ཌེ་ཝི་གཟེངས་རྟགས་ཞེས་པ་དང་

རྗེས་སུ་རྩ་རྫས་འདི་གཉིས་གསར་དུ་རྙེད་པའི་ཆེ་

བསྟོད་དང་ལྷག་པར་དུ་འགྱེད་འཕྲོའ་ིརང་བཞིན་

གསར་རྙེད་བྱུང་བ་དེར་དངོས་ཁམས་ཚན་རིག་གི་

ནོ་བེལ་གཟེངས་རྟགས་ཀྱང་ཐོབ་ཡོད། 

མེ་རི་ལ་ཕྲུ་གུ་བུ་མོ་གཉིས་བྱུང་བ་ལས་གཅིག་གི་མིང་ལ་

ཨ་ཡི་རེ་ནེ་དང་། གཞན་དེའི་མིང་ལ་ཨེ་བེ་ཟེར་གྱི་ཡོད། འོན་ཀྱང་ཕྲུ་

གུའི་ཨ་མར་གྱུར་བ་དེས་མོའ་ིཚན་རིག་གི་ལས་དོན་ལ་དོ་ཕོག་གང་

ཡང་བྱུང་མེད། སྤྱི་ལོ་ ༡༩༠༠ ལོར་བུ་མོའ་ིམཐོ་སློབ་ཅིག་གི་སློབ་

དཔོན་དུ་བསྐོ་བཞག་བྱུང་བ་དང་རྗེས་སུ་སྤྱི་ལོ་ ༡༩༠༤ ལོར་པེ་རེ་

ཁུ་རི་ཡི་གཙོ་སྐྱོང་འོག་ཡོད་པའི་བརྟག་དཔྱད་ཁང་དེའི་འགན་འཛིན་

གཞོན་པར་བཀོ་བཞག་བྱུང་བ་སོགས་གོ་རིམ་གྱི་སྐས་འཛེགས་རིམ་

བཞིན་འཛེགས་ཐུབ་ཡོད། 

མི་རིང་བར་རྐྱེན་ངན་ཞིག་དང་གདོང་ལེན་བྱེད་དགོས་བྱུང་བ་སྟེ། 

སྤྱི་ལོ་༡༩༠༦ཟླ་༤ཚེས་༡༩ ཉིན་ཁོང་གི་བཟའ་ཟླ་པེ་རེ་ལགས་གློ་

བུར་དུ་ཚེ་ལས་འདས་པ་དང། དེ་ནས་བཟུང་ད་བར་བཟའ་མི་མཉམ་

འབྲེལ་གྱིས་སྐྱོང་བཞིན་པའི་ལས་གཞི་མཐའ་དག་མོ་རང་རྐྱང་པས་སྣེ་

འཁྲིད་བྱེད་དགོས་བྱུང་བ་དང་ཕྱི་ནང་གི་ལས་དོན་ཐ་དག་མོའ་ིཐོག་ཏུ་

བབས་པ་རེད། འོན་ཀྱང་མོས་སྨྱུག་རིང་བའི་འབད་བརྩོན་རྒྱུན་སྐྱོང་

བྱས་པར་བརྟེན་ཤེས་ཡོན་དང་འབྲེལ་བའི་ལས་དོན་མཐའ་དག་ལམ་

ལྷོང་དང་གྲུབ་འབྲས་ཚད་མཐོར་བྱུང་ཡོད། སྤྱི་ལོ་ ༡༩༡༠ ལོར་མོས་

འགྱེད་འཕྲོའ་ིརང་བཞིན་གྱི་གཞི་རྩའི་གནད་དོན་ཞེས་པ་རྩོམ་ཤོག་

པར་འགྲེམས་བྱས་པ་དང་སྤྱི་ལོ་༡༩༡༡ ལོར་ར་ཌ་ཡམ་སྤུས་གཙང་

ཟུར་འདོན་ཐུབ་པའི་བྱས་རྗེས་སུ་རྫས་སྦྱོར་རིག་པའི་ནོ་བེལ་གཟེངས་

རྟགས་འབུལ་བཞེས་བྱུང་བ་རེད། 

 འཛམ་གླིང་དམག་ཆེན་དང་པོའ་ིརིང་རང་གི་བུ་མོ་ཨ་ཡི་རེ་

ནེའི་ལག་རོགས་ལ་བསྟེན་ནས་ X འགྱེད་འཕྲོ་པར་ལེན་དཔྱད་ཐབས་

ཡར་རྒྱས་ཆེད་དུས་ཚོད་ཕལ་ཆེ་བ་བཏང་བ་མ་ཟད། གཡུལ་སར་

དངོས་སུ་ཕྱིན་ནས་རྨས་སྐྱོན་ཤོར་བའི་དམག་མི་ཚོར་སྨན་བཅོས་བྱས་

པ་དང་སྐབས་དེར་མོས་འཛུགས་སྐྲུན་བྱས་པའི་སྨན་བཅོས་རུ་ཁག་ཉིས་

བརྒྱ་ཙམ་ཡོད་པ་དེས་ཁྱོན་དམག་མི་ས་ཡ་གཅིག་ཙམ་ལ་སྨན་བཅོས་

ཀྱི་རོགས་སྐྱོར་བྱས་ཡོད། 

 ཚེ་འཇུག་ཏུ་རྒྱུན་རིང་ཁྲག་གི་སྐྲན་ནད་ཀྱི་མནར་ཏེ་མཐར་

སྤྱི་ལོ་༡༩༣༤ལོའ་ིཟླ་༧ ཚེས༤ཉིན་ཚེ་ལས་འདས་པ་རེད། མོའ་ིམི་

ཚེ་ཕལ་ཆེ་བའི་ནང་འགྱེད་འཕྲོའ་ིརང་བཞིན་ཅན་གྱི་རྫས་རིགས་ཐོག་

ལས་ཀ་བྱས་པས་ནད་གཞི་དེ་ལྟར་ཕོག་པ་དང་། སྐབས་དེར་འགྱེད་

འཕྲོའ་ིཁྱད་ཆོས་གསར་རྙེད་བྱུང་མ་ཐག་ཡིན་པས་འཕྲོད་བསྟེན་ལ་དོ་

ཕོག་ཇི་འབྱུང་གནས་ཚུལ་གང་ཡང་ཤེས་རྟོགས་མེད་པས་སྲུང་སྐྱོབ་ཀྱི་

ཆས་གོས་གང་ཡང་སྤྱོད་ཀྱི་མེད། ད་ཆ་འགྱེད་འཕྲོའ་ིཟེར་གྱིས་སྲོག་

ཆགས་ཀྱི་ཕྲ་ཕུང་གཏོར་བཅོམ་བྱེད་པ་དང་མཐར་སྐྲན་གྱི་ནད་གཞི་སྐྲུན་

པ་ཤེས་ཀྱི་ཡོད་པས་བརྟག་དཔྱད་ཁང་ནང་སྲུང་སྐྱོབ་ཀྱི་ཆས་གོས་མེད་

པར་བརྟག་དཔྱད་བྱེད་ཀྱི་མེད། མོ་རང་འཚོ་ཡུན་རིང་བེད་སྤྱོད་བྱེད་

མྱོང་བའི་འབྲི་དེབ་དང་ཅ་དངོས་མཐའ་དག་འགྱེད་འཕྲོའ་ིཟེར་གྱི་འབག་

པ་ཤ་སྟག་དང་མི་ལོ་མང་པོའ་ིརིང་འགྱེད་འཕྲོའ་ིནུས་པ་མི་ཡལ་སྟབས་

ད་ཆ་ཡང་མོའ་ིཅ་དངོས་རྣམས་སྲུང་སྐྱོབ་ཀྱི་ཆས་གོས་མེད་པར་གང་

བྱུང་ལག་པ་འཆང་གི་མེད་ལ་དེ་དག་ཞྭ་ཉེ་ལས་གྲུབ་པའི་སྒམ་གྱི་ནང་དུ་

ཉར་ཚགས་བྱས་ཡོད། 

 ཁོང་ནི་ལོ་རྒྱུས་ཐོག་བུད་མེད་ཚན་རིག་པ་སྙན་གྲགས་ཆེ་

ཤོས་ཙམ་མ་ཟད་དངོས་ཁམས་ཚན་རིག་དང་རྫས་སྦྱོར་རིག་པ་ལྟ་བུ་

སློབ་གཞི་མི་འདྲ་བ་གཉིས་ཀྱི་ནང་ནོ་བེལ་གཟེངས་རྟགས་ཐོབ་མཁན་

གྱི་མི་སྣ་གཅིག་པུ་དེ་ཆགས་ཡོད། ད་ལྟའི་ཆར་མོ་རང་ལ་གུས་བཀུར་

དང་དྲན་གསོའ་ིཆེད་འཛམ་གླིང་ས་ཕྱོགས་གང་སར་མོའ་ིམིང་ཐོག་ཏུ་

ཚོགས་པ་དང་སློབ་གྲྭ་སོགས་ཤིན་ཏུ་མང་པོ་ཡོད་པ་དང་། ལྷག་པར་དུ་

ཕ་རན་སི་དང་པོ་ལེན་ཌ་རྒྱལ་ཁབ་གཉིས་ཁོ་ནའི་ནང་གཙུག་ལག་སློབ་

གྲྭ་དང་བརྟག་དཔྱད་ཁང།  དེ་བཞིན་འགྲེམས་སྟོན་ཁང་སོགས་བཅུ་

ཕྲག་འགའ་ཞིག་ཁོ་མོའ་ིདྲན་གསོ་ཆེད་གསར་འཛུགས་བྱས་ཡོད། དེ་

བཞིན་རྒྱལ་ཁབ་ཀྱི་དངུལ་ལོར་དང་སྦྲག་འཛིན་སོགས་ཀྱི་ཐོག་མོའ་ིའདྲ་

དཔར་གསལ་ཡོད་པ་བཅས་སོ། 

མེ་རི་ཁུ་རི་།

དབྱིན་ཇིའི་ཉམས་ཞིབ་པ་ཁག་ཅིག་གི་རྙེད་དོན་ལྟར་ན་དུ་བ་

འཐེན་ཐལ་ཆེ་ན་ལུས་ཀྱི་རིགས་རྫས་འགའ་ཞིག་སྐྱོན་ཅན་ དུ་

འགྱུར་བ་མ་ཟད་རིགས་རྫས་དེ་རིགས་རང་གི་ཕྲུ་

གུར་བརྒྱུད་གཏོང་ཐོག་ཁོང་ཚོའི་ནང་སྐྲན་ནད་ཀྱི་

ནད་གཞི་ཕོག་སྲིད་པའི་ཉེན་ཁ་ཆེ་རུ་གཏོང་བ་བཤད་ཡོད།  

 བི་རི་ཕོར་ཌ་ Bradford གཙུག་ལག་སློབ་གཉེར་ཁང་གི་ཉམས་ཞིབ་པ་

ཚོས་དུ་བ་འཐེན་ཐལ་ཆེ་ན་དེས་རིགས་རྫས་སྐྱོན་ཅན་དུ་སྒྱུར་བ་དང་། རྗེས་སོར་

སྐྱོན་ཅན་དུ་གྱུར་བའི་རིགས་རྫས་དེ་དག་རང་གི་ཕྲུ་གུར་བརྒྱུད་གཏོང་གིས་ཕྲུ་གུ་

ཚོའི་མི་ཚེའི་ནང་སྐྲན་ནད་ཀྱི་ནད་གཞི་ཕོག་སྲིད་པའི་ཉེན་ཁ་ཆེ་རུ་གཏོང་བ་དང་། 

ལྷག་པར་དུ་ཁྲག་སྐྲན་རིགས་ཕོག་སྲིད་པའི་ཉེན་ཁ་ཆེ་ལུགས་བཤད་ཡོད། ཉམས་

ཞིབ་རུ་ཁག་དེའི་ཚོགས་མི་ཌ་ཡི་ན་ཨན་ཌར་སན་གྱིས་བཤད་དོན། སྐྱེས་ཕོའ  ི་

སྒོང་འབྲས་ནང་ཁམས་དཀར་ཞིག་འཚར་ལོངས་ཆ་ཚང་ཡོང་བར་ཟླ་བ་གསུམ་

ཙམ་འགོར་གྱི་ཡོད་སྟབས་མངལ་མ་ཆགས་པའི་ཟླ་བ་གསུམ་གྱི་སྔོན་ནས་དུ་བ་

འཐེན་པའི་གོམས་གཤིས་མཚམས་འཇོག་བྱེད་དགོས་ཅེས་བཤད་ཡོད། 

 ཡང་གྷ་ལ་ས་གོ་ Glasgow གཙུག་ལག་སློབ་གཉེར་ཁང་གི་ཚན་རིག་

པ་ཚོས་ཉིན་རེར་ཇ་ཕོར་བ་དྲུག་ལས་མང་བ་འཐུང་མཁན་གྱི་སྐྱེས་ཕོ་ཚོར་སྒོང་

འབྲས་ཀྱི་སྐྲན་ནད་ཕོག་སྲིད་པའི་ཉེན་ཁ་བརྒྱ་ཆ་ལྔ་བཅུས་ཆེ་ལུགས་བཤད་ཡོད། 

དེ་ཡང་ཁོང་ཚོས་ལོ་ངོ་བཞི་བཅུའི་རིང་སྐྱེས་པ་དྲུག་སྟོང་གི་འཕྲོད་བསྟེན་རྗེས་

འདེད་བྱས་ནས་ཤེས་རྟོགས་བྱུང་བ་ཡིན་ལུགས་བཤད་ཡོད། 

དུ་བ་འཐེན་མཁན་གྱི་ཕས་སྐྱོན་

ཅན་རིགས་རྫས་བུ་ཕྲུག་ཚོར་

བརྒྱུད་གཏོང་བྱེད་ཀྱི་ཡོད། 

ཚན་རིག་པ་ཚོས་ཟེར་དོན་ལྟར་ན་འགྲོ་བ་མིའི་བཟོ་སྐྲུན་གྱི་བྱེད་

ལས་རིགས་འཕེལ་རྒྱས་བྱུང་བ་དེས་གོ་ལའི་

རླུངས་ཁམས་ནང་ནག་རྫས་འཚོ་རླུང་ཉིས་ལྡན་

གྱི་རླངས་འཐབ་ཚད་མང་དུ་བཏང་དང་གཏོང་

བཞིན་ཡོད་པ་བཞིན་གོ་ལས་རླུང་རྫས་འདི་

རིགས་ཕྱིར་བསྡུ་བྱེད་པའི་ནུས་པ་ཡང་དེ་བཞིན་དུ་ཆེ་རུ་

ཕྱིན་ཡོད། 

 སྐམ་ས་དང་རྒྱ་མཚོ་གཉིས་ཀྱི་ནང་

ནག་རྫས་ལས་གྲུབ་པའི་འདུས་རྡུལ་མང་པོ་ཞིག་

གསོག་ཉར་བྱེད་པ་འདིར་ནག་རྫས་ཀྱི་དོང་ཟེར་

གྱི་ཡོད། སྤྱི་ལོ་ ༡༩༦༠ ལོར་ནག་རྫས་དོང་ནང་ནག་རྫས་ཊན་

ཐེར་འབུམ་གཉིས་དང་ཕྱེད་ཙམ་ཡོད་པ་ལས་སྤྱི་ལོ་ ༢༠༡༠ ལོར་

ནག་རྫས་ཊན་ཐེར་འབུམ་ལྔ་བར་འཕར་ཡོད་པ་དང་། དེ་ནི་འདས་

པའི་མི་ལོ་དུས་རབས་ཕྱེད་གཅིག་གི་ནང་གོ་ལས་ནག་རྫས་

གསོག་ཚད་ལྡབ་གཅིག་གིས་འཕར་ཡོད་པ་ཡིན། 

 དེ་དང་ཕྱོགས་མཚུངས་གོ་ལའི་རླུང་ཁམས་ནང་ནག་

རྫས་འཚོ་རླུང་ཉིས་ལྡན་གྱི་རླངས་འཐབ་གློད་གཏོང་བྱེད་པའི་ཚད་

ལྡབ་བཞི་འཕར་ཡོད། དེར་བརྟེན་ང་ཚོའི་རླུང་ཁམས་ནང་ནག་

རྫས་གཞི་རྟེན་བྱས་པའི་རླངས་གཟུགས་ཀྱི་ཚད་མཐོ་རུ་ཕྱིན་པའི་

རྒྱུ་མཚན་གྱིས་གོ་ལའི་ཚ་གྲོད་འཕར་བཞིན་ཡོད་པ་འདི་ང་ཚོའི་

རླངས་གཟུགས་དེ་རིགས་རླུང་ཁམས་ནང་གློད་གཏོང་བྱེད་པའི་

ཚད་མཐོ་དྲགས་པའི་རྐྱེན་གྱིས་ཡིན་པ་ལས་རླངས་གཟུགས་དེ་

རིགས་གོ་ལའི་བསྡུ་ལེན་གྱིས་ཉར་ཚགས་བྱེད་པའི་ནུས་པ་ཆུང་

དུ་ཕྱིན་པས་མ་ཡིན་པ་བསྟན་ཡོད། དེ་སྔོན་མི་མང་པོ་ཞིག་གིས་

གོ་ལའི་ཚ་དྲོད་འཕར་བ་དང་རླུང་ཁམས་ནང་ནག་རྫས་ཀྱི་རླངས་

འཐབ་ཚད་མཐོ་རུ་འགྲོ་བཞིན་པ་མཐོང་སྐབས་དེ་ནི་གཙོ་བོ་རླུང་

རྫས་དེ་དག་གོ་ལའི་ཕྱིར་བསྡུ་བྱེད་པའི་ནུས་པ་ཉམས་པས་ཡིན་

པའི་ ཚོད་དཔག་བྱེད་བཞིན་ཡོད་པས་

འབྲེལ་ཡོད་ཚན་རིག་པ་ཚོས་

བསམ་ཚུལ་དེ་མི་འཐད་པ་ཡིན་

ལུགས་འགྲེལ་བརྗོད་བྱས་འདུག

ནག་རྫས་ཀྱི་རླངས་ཐབས་ཕྱིར་

བསྡུ་བྱེད་པའི་གོ་ལའི་ནུས་པ་འདི་

མེད་པའམ་ཆེ་རུ་ཕྱིན་མེད་ན་ང་

ཚོའི་ད་ལྟའི་ཁོར་ཡུག་འདི་ཆེས་

ཚ་དྲོད་དང་དཀའ་ཚེགས་ཅན་ཞིག་ཏུ་གྱུར་ངེས་ཀྱི་ཚོད་དཔག་

བྱེད་བཞིན་ཡོད་ལ། མ་ཟད་ཚན་རིག་པ་ཚོས་ཟེར་དོན་ལྟར་ན། མ་

འོངས་ལོ་རབས་ཁྲོད་གོ་ལའི་ནག་རྫས་རླངས་འཐབ་ཕྱིར་ལེན་བྱེད་

པའི་ནུས་པ་ཆུང་དུ་འགྲོ་ངེས་མ་ཟད་དུས་རབས་རྗེས་མའི་ནང་ད་

ལྟ་རྒྱ་མཚོ་དང་སྐམ་སའི་ནང་ཉར་ཚགས་བྱས་པའི་རྫས་རླུང་དེ་

དག་རླུང་ཁམས་ནང་ཐད་ཀར་ཕྱིར་སྤྲོད་བྱེད་ངེས་ཡིན་པས་གོ་

ལའི་ཚ་དྲོད་དང་ཁོར་ཡུག་ལ་གནོད་ཚབས་ཆེ་བའི་འགྱུར་བ་ཡོང་

ངེས་བཤད་ཡོད། 

 མདོར་ན་ད་ཆ་གོ་ལའི་ཚ་དྲོད་དང་ཁོར་ཡུག་སྲུང་སྐྱོབ་

ཀྱི་སྐད་ཆ་ཤོད་སྐབས་མགོ་རྙོག་པའི་གནས་ཚུལ་མང་པོ་ཞིག་ལ་

བསམ་ཞིབ་ཀྱིས་ཐག་གཅོད་དགོས་པ་དང་། ཆེད་ལས་མི་སྣ་ཚུད་

པའི་འབྲེལ་ཡོད་དབང་འཛིན་པ་ཚོས་ཕུགས་ཐག་རིང་བའི་གནས་

སྟངས་ལ་བསམ་ནས་སྐབས་བབ་ཀྱི་ལངས་ཕྱོགས་གཏན་འབེབ་

བྱེད་དགོས།

ནག་རྫས་འཚོ་རླུང་ཉིས་ལྡན་གྱི་རླངས་གཟུགས་ཕལ་ཆེ་བ་གོ་ལས་ཕྱིར་བསྡུ་བྱེད་ཐུབ།



4                     ཚན་རིག།

ལྕགས་དྲྭའི་ནང་གི་བྱིའུ།

༡༽ གཤམ་འདིར་ང་ཚོར་རྒྱུས་མངའ་ཡོད་པའི་

པར་རིས ་གཉིས ་ཡོད ་པ ་ལས་གཅིག ་ནི ་བྱིའུ ་

དང་གཞན་དེ ་བྱིའུ་སོགས་ཉར་ཚགས་བྱེད་པའི་

ལྕགས་དྲྭ་ཞིག་ཡིན། ཁྱེད་ཀྱིས་མཐོང་ཐུབ་པ་ལྟར་

སྐབས་འདིར་བྱིའུ་དང་ལྕགས་དྲྭ་གཉིས་ཐ་དད་

དུ་ཡོད་པས་བྱིའུ་དེ ་ལྕགས་དྲྭའི ་ནང་དུ་མེད་ལ་

ལྕགས་དྲྭ་དེར་བལྟ་སྐབས་དེའི་ནང་སྟོང་པ་ལས་

བྱིའུ་པར་རིས་ཤིག་མཐོང་རྒྱུ་མེད། 

༢༽ ཐོག་མར་གཡོན་གྱི་པར་རིས་

ནང་གསལ་བའི ་བྱིའུའི ་གཟུགས་

བརྙན་དེར་མིག་གཡེང་མེད ་པར་

སྐར ་མ ་གཅིག ་རི ང ་མིག ་གཏོད ་

ནས་སྡོད་དགོས། 

༣༽ དེ་རྗེས་དེའི་ཕར་ཕྱོགས་སུ་

ཡོད་པའི་ལྕགས་དྲྭ་དེར་བལྟས་ནས་

དོ་སྣང་བྱོས།

གང་མཐོང་སོང་ངམ། 

ཕལ་ཆེར་ལྕགས་དྲྭའི་ནང་དུ་བྱིའུའི་པར་རིས་ཤིག་

མཐོང་ཡོད་ངེས་རེད། 

༤༽ སྔར་སྟོང་སངས་ཡིན་པའི་ལྕགས་དྲྭ་དེའི་

ནང་བྱིའུའི་པར་རིས་ཤིག་གང་ནས་བྱུང་ངམ། དེ་

ལྟར་མཐོང་དགོས་པའི་རྒྱུ་མཚན་གང་ཡིན་ནམ། 

འཁྲུལ་བ་ཨེ་ཡིན། འཁྲུལ་ན་འཁྲུལ་གཞི་ཡུལ་ལ་

ཡོད་དམ་ཡང་ན་ཡུལ་ཅན་ལ་ཡོད། ཡུལ་ཅན་ལ་

ཡོད་ཚེ ་མིག་འཁྲུལ་ལམ་ཡང་ན་ཀླད་པ་འཁྲུལ། 

དེ ་གཉིས་གང་རུང་མ་ཡིན་པའི ་སེམས་ཞེས་པ་

ཞིག་ཡོད་པ་དང་དེ་འཁྲུལ་བ་ཨེ་ཡིན། གང་ལྟར་

ཡང་མི་སོ་སོའ་ིལྟ་གྲུབ་དང་རིག་པའི་རྒྱབ་ལྗོངས་

ལ་གཞིག་པའི་ལན་རེ་ཡོད་རྒྱུ་ཡང་དེ ་ལྟའི་ལན་

གང་ཡིན་ལ་མ་ལྟོས་པར་ཚན་རིག་གི་ལན་ནི་ང་

ཚོའི་མིག་རིལ་གྱི་རྒྱབ་ངོས་སུ་ཡོད་པའི་གནས་

དེར་མིག་གི་དྲ་སྐྱི་ཟེར་བ་དང་། དྲ་སྐྱི་དེའི་སྟེང་

དམིགས་བསལ་གྱི ་ཕྲ་ཕུང་རིགས་གཉིས་ཡོད་

པ་དེ་ལ་འོད་ལེན་ཕྲ་ཕུང་ཟེར་གྱི་ཡོད། དེ་དག་

ལས་རིགས་གཅིག་འོད་ནང་ཡོད་པའི ་ཁ་དོག་

གི་གནས་ཚུལ་བསྡུ་ལེན་བྱེད་པ་དང་དེར་དབྱུག་

དབྱིབས་ཕྲ་ཕུང་ཟེར། དེ་ལྟར་འབོད་དོན་ཡང་

ཕྲ་ཕུང་དེ ་གློག་རྡུལ་ཆེ ་ཤེལ་འོག་བལྟ་སྐབས་

དབྱིབས་དབྱུགས་པ་ལྟར་ནར་མོ ་གྲུ་བཞི ་ཅན་

དུ་མངོན་པས་དེ་ལྟར་གཏགས་པ་ཡིན། ཕྲ་ཕུང་

རིགས་གཞན་དེར་སྙུང་དབྱིབས་ཕྲ་ཕུང་ཟེར་བ་

དེ ་ཡང་རང་གི ་དབྱིབས་ལ་བསྟེན་ནས་མིང་དེ ་

ལྟར་ཐོབ་པ་དང་བྱེད་ལས་གཙོ་བོ་ནི་དངོས་པོའ་ི

དབྱིབས་དང་བཟོ་བཀོད་ཀྱི་གནས་ཚུལ་བསྡུ་ལེན་

བྱས་ཏེ་ཀླད་པར་གཏོང་གི་ཡོད། དབྱུག་དབྱིབས་

ཕྲ་ཕུང་ལ་ནང་གསེས་རིགས་གསུམ་ཡོད་པས་

དེ་དག་རེ་རེས་འོད་ཀྱི་རྩ་བའི་ཁ་དོག་དམར་པོ་

དང་། ལྗང་ཁུ། སྔོན་པོ་བཅས་རེ་རེའི་གནས་

ཚུལ་ཚོར་བ་དང་བསྡུ་ལེན་བྱེད་ཐུབ། དེར་བརྟེན་

བརྟག་དཔྱད་འདིའི་ནང་ཐོག་མར་ཁ་དོག་དམར་

པོ ་ཅན་གྱི ་བྱིའུའི ་པར་རིས་དེར་མིག་ཀེར་ནས་

བལྟ་སྐབས་མིག་གི ་དྲ་སྤྱིའི ་ཐོག་ཕོག་པའི ་འོད་

ནི་ཁ་དོག་དམར་པོ་ཁོ་ན་ཡིན་སྟབས་སྐབས་དེར་

དབྱུགས་དབྱིབས་ཕྲ་ཕུང་རིགས་གསུམ་པོ་ལས་

ཁ་དོག་དམར་པོ་འཛིན་པའི་ཕྲ་ཕུང་ཁོ་ནར་སྐུལ་

རྐྱེན་ཐེབས་པ་དང་གནས་ཚུལ་གཏོང་ལེན་གྱི་བྱ་

བ་བྱེད་པ་ལས་ཁ་དོག་ལྗང་ཁུ་དང་སྔོན་པོ་བསྡུ་

ལེན་བྱེད་པའི ་ཕྲ་ཕུང་དེ ་རིགས་ལས་མེད་ལྷག་

ཡོད། རྗེས་སོར་སྐར་མ་གཅིག་སོང་མཚམས་སྟོང་

སངས་ཅན་གྱི་ལྕགས་དྲྭ་དེར་བལྟ་སྐབས་ལྕགས་

དྲྭའི ་ནང ་གི ་ཤོག ་ངོས ་དཀར་པོ ་དེ ་ལས་གོང ་

འཁོད་ཁ་དོག་གསུམ་ལྡན་གྱི་འོད་དཀར་པོ་མིག་

གི་ནང་འཕོ་བ་དང་སྐབས་དེར་དབྱུགས་དབྱིབས་

ཕྲ་ཕུང་རིགས་གསུམ་གར་སྐུལ་སློང་བྱེད་ཀྱི་ཡོད། 

འོན་ཀྱང་ཁ་དོག་དམར་པོ ་འཛིན་པའི ་འོད་ལེན་

ཕྲ་ཕུང་དེ་དག་སྐུལ་ཐལ་ཤོར་བས་ཕྲ་ཕུང་ལྗང་ཁུ་

དང་སྔོན་པོ་ལྟར་འོད་རྡུལ་བསྡུ་ལེན་གྱི་བྱ་བ་བྱེད་

ཐུབ་ཀྱི་མེད། དེའི་རྐྱེན་པས་བརྡ་ལན་ཀླད་པར་

འབྱོར་སྐབས་བྱིའུ་དབྱིབས་དང་མཚུངས་པའི་དྲ་

སྐྱིའི ་གནས་དག་ནས་འོད་རྡུལ་ལྗང་ཁུ་དང་སྔོན་

པོ་འདྲེས་མའི་གནས་ཚུལ་ལས་འོད་རྡུལ་དམར་

པོའ་ིགནས་ཚུལ་འབྱོར་གྱི་མེད། རྒྱུ་མཚན་དེ་ལ་

བརྟེན་ནས་ལྕགས་དྲྭའི ་ནང་ཁ་དོག་ལྗང་ཁུ་དང་

སྔོན་པོ ་འདྲེས་པའི ་བྱིའུའི ་གཟུགས་བརྙན་ཞིག་

མཐོང་བ་ཡིན། བརྟག་དཔྱད་འདིར་ལྕགས་དྲྭའི་

ནང་གི་བྱིའུའི་འཁྲུལ་སྣང་ཟེར་གྱི་ཡོད། འཕྲུལ་

སྣང་འབོད་དོན་ནི་ལྕགས་དྲྭའི་ནང་དུ་ཁ་དོག་སྔོ་

སྐྱ་ཡིན་པའི་བྱིའུའི་པར་རིས་ཤིག་མེད་ནའང་ཡོད་

པ་ལྟར་སྣང་བའི ་འཁྲུལ་སྣང་དུ་འཛིན་གྱི ་ཡོད། 

གཟུགས་བརྙན་འདི་དེ་སྔོན་ཁ་དོག་དམར་པོ་ཡིན་

པའི ་བྱིའུའི ་གཟུགས་བརྙན་དེའི ་ཤ གས་རྐྱེན་ལ་

བརྟེན་ནས་བྱུང་བ་ཡིན་སྟབས་འདིར་རྗེས་བརྙན་

དང་རྗེས་ཀྱི ་ཤ གས་རྐྱེན་སོགས་ཀྱི་ཐ་སྙད་སྦྱར་

ནས་ཤོད་ཀྱི་ཡོད།

ཚན་རིག

སློབ་སྟོན་པ།

དགེ་བཤེས་ལྷག་རྡོར།

ན་ག་སངས་རྒྱས་བསྟན་དར།

རྩོམ་སྒྲིག་པ།

རྩོམ་སྒྲིག་ལས་རོགས།

ཀརྨ་ཐུབ་བསྟན།

བསྟན་འཛིན་དཔལ་སྒྲོན།

གློག་རྒྱུན་སྐྲུན་པ།
ཚན་རིག་གི་བརྟག་དཔྱད།

ཕོར་པ་ཞིག་གི་ནང་ལིམ་བུ་འགའ་ཞིག་

གི་ཁུ་བ་གསོགས་དགོས།

༡

༢

༣

༥

༧
༨

༦

༤

དེ་རྗེས་ཇེམ་ཙེ་ཞིག་གིས་ལག་པ་འཕྱི་བྱེད་

ཤོག་བུ་དྲས་ནས་གྲུ་བཞི་ནར་མོ་གྲངས་དགུ་

ཙམ་བཟོས།

ཤོག་བུ་གྲུ་བཞི་དེ་དག་

ལིམ་བུ་ཁུ་བའི་ནང་

རེ་རེ་བཞིན་བང་ནས་

ཡར་ལོངས།

ཟངས་ལས་གྲུབ་པའི་སྒོར་མོ་ཞིག་གི་

ཐོག་ལིམ་བུ་ཁུ་བས་བངས་པའི་ཤོག་

བུ་ཞིག་ཞོགས།

ཤོག་བུ་དེའི་སྟེང་ཟངས་ལས་གཞན་པའི་

ལྕགས་རིགས་གང་རུང་ལས་གྲུབ་པའི་སྒོར་

མོ་ཞིག་ཞོགས།
འདི་ལྟར་རིམ་པ་བཞི་པ་དང་ལྔ་པ་གཉིས་

བསྐྱར་ཟློས་བྱས་ནས་པར་རིས་ནང་གསལ་

བ་ལྟར་ཟངས་སྒོར་ལྔ་དང་ལྕགས་སྒོར་ལྔ་

བཅས་ཀྱི་བར་ལིམ་བུ་ཁུ་བས་བངས་པའི་

ཤོག་བུ་རེ་ཡོད་པའི་བརྩེགས་མ་ཞིག་སྐྲུན་

དགོས།

ལག་པ་གཉིས་ཀྱི་མཛུབ་མོ་རེ་ཆུའི་ནང་སྦོངས།

དེ་རྗེས་མཛུབ་མོ་གཉིས་ཀྱི་བར་སྒོར་མོ་དང་

ཤོག་བུའི་བརྩེགས་མ་དེ་ཡར་བླངས་ནས་

འདེགས་དགོས། 

ཇི་ལྟར་ཞེ་ན།

ཁྱོད་ཀྱི་གློག་འཁྱུད་པ་ཚོར་ངེས་ཡིན། རྒྱུ་མཚན་ནི་བརྟག་དཔྱད་འདིའི་ནང་ཁྱོད་ཀྱིས་གློག་མེ་ཞིག་སྐྲུན་

པས་རེད། སྤྱིར་གློག་མེ་ལ་སྐམ་རློན་གཉིས་ཡོད་པ་ལས་འདི་ནི་གློག་མེ་རློན་པའི་དཔེ་མཚོན་ཞིག་དང་

གློག་མེ་སྐམ་པོ་མ་དར་བའི་སྔོན་དུ་མི་ཚོས་འདི་ལྟ་བུའི་གློག་མེ་བེད་སྤྱོད་བྱས་ཡོད། 

གློག་རྒྱུན་སྐྲུན་དོན།

•	 ལྕགས་སྒོར་རིགས་གཉིས་ཀྱི་གྲུབ་བྱེད་ལྕགས་རིགས་སོ་སོའ་ིརྡུལ་ཕྲན་ནང་གློག་ནུས་ཀྱི་ཚད་མི་འདྲ་

བ་ཡོད།

•	 ལིམ་བུ་ཁུ་བ་ནི་ནུས་ཚད་ཆུང་བའི་སྐྱུར་རྫས་ཤིག་ཡིན་སྟབས་དེས་ལྕགས་རིགས་གཉིས་ཀྱི་བར་གློག་

རྒྱུན་ཆུང་ངུ་ཞིག་སྐྲུན་ཐུབ་པ་དང་། དེ་ཡང་གློག་རྡུལ་ཕན་ཚུན་སྤྲོད་ལེན་བྱུང་སྐབས་གློག་རྒྱུན་སྐྲུན་གྱི་

ཡོད།

•	 ལྕགས་སྒོར་སོ་སོའ་ིརིམ་པ་མཐོ་རུ་གཏོང་སྐབས་བརྩེགས་མ་དེའི་མཐའ་གཉིས་ཀྱི་ཝོལ་ཚད་དམ་

གློག་རྒྱུན་གྱི་ནུས་པ་མཐོ་རུ་ཕྱིན་ཡོད། འདི་ནི་ང་ཚོས་གློག་ཞུ་སོགས་ཀྱི་ནང་གློག་མེ་གཉིས་ལས་

མང་བ་བེད་སྤྱོད་བྱེད་པ་དང་རྒྱུ་མཚན་གཅིག་ཡིན། ཚན་རིག་གི་བརྟག་དཔྱད་ཅེས་པའི་དེབ་ཆུང་ལས་ཟུར་འདོན་བྱས།

གསལ་བསྒྲགས།
ཚན་རིག་སྣེ་འཁྲིད་ཟབ་སྦྱོང། (སྤྱི་ལོ་ ༢༠༡༢ ཟླ་༡༢ ཚེས་ ༢༤ ནས་སྤྱི་ལོ་ ༢༠༡༣ཟླ་༡ ཚེས་༡༤བར།)

བོད་ཀྱི་དཔེ་མཛོད་ཁང་གིས་གོ་སྒྲིག་བྱེད་བཞིན་པའི་ཚན་རིག་སྣེ་ཁྲིད་ཟབ་སྦྱོང་དེ་བཞིན་འདི་ལོ་ལྷོ་ཕྱོགས་མོན་གྷོ་གཞིས་ཆགས་སུ་གཏན་གཞི་བྱས་པའི་འབྲས་སྤུངས་

སྒོ་མང་གྲྭ་ཚང་དུ་གོང་འཁོད་དུས་ཡུན་རིང་གོ་སྒྲིག་ཞུ་རྒྱུ་དང་ཟབ་སྦྱོང་བདུན་གསུམ་རིང་ཨ་རིའི་ཤེས་ཡོན་བསྟི་གནས་འདྲ་མིན་ནས་ཕེབས་པའི་ཚན་རིག་པ་དང་ཤེས་

ཡོན་མི་སྣ་བདུན་གྱིས་སློབ་ཁྲིད་བྱེད་རྒྱུ་ཡིན་པས་འབྲེལ་ཡོད་གྲྭ་བཙུན་རྣམས་དེ་ལུགས་ཀྱི་ཚོགས་བཅར་གནང་ཐབས་ཡོང་བ་ཞུ་རྒྱུ་ཡིན།  

སེམས་དང་སྲོག་གི་བགྲོ་གླེང་ཐེངས་རྩ་དྲུག་པ།(སྤྱི་ལོ་ ༢༠༡༣ ཟླ་༡ ཚེས་ ༡༧ ནས་ ༢༠༡༣ ཟླ་༡ ཚེས་༢༢ བར།)

སེམས་དང་སྲོག་གི་བགྲོ་གླེང་ཐེངས་ཉི་ཤ ་རྩ་དྲུག་པ་དེ་རྒྱ་གར་ལྷོ་ཕྱོགས་གདན་ས་འབྲས་སྤུངས་བློ་གསལ་གླིང་དུ་འཚོགས་གཏན་ཁེལ་བ་དང་། ཚོགས་ཡུན་ཉིན་དྲུག་

གི་རིང་ཨ་རི་སོགས་ནུབ་ཕྱོགས་ཡུལ་གྲུ་ཁག་ནས་ཕེབས་པའི་ཚན་རིག་པ་དང་ལྟ་གྲུབ་མཁན་ཉི་ཤ ་ཙམ་འདུ་འཛོམས་ཀྱིས་༸གོང་ས་མཆོག་དང་བོད་ཀྱི་གྲྭ་བཙུན་ཚོའི་

ལྷན་དུ་བརྗོད་གཞི་འདྲ་མིན་ཐོག་བགྲོ་གླེང་གནང་རྒྱུ་མ་ཟད། ས་གནས་མི་མང་དང་གྲྭ་བཙུན་གང་མང་ཚོགས་བཅར་ཡོང་བའི་རེ་བ་བྱེད་བཞིན་ཡོད་སྟབས། ཚོགས་འདུ་

འདི་ནི་སེམས་དང་སྲོག་གི་ལོ་རྒྱུས་ནང་བོད་མིའི་ཚོགས་སྡེར་ཕན་ཐབས་སུ་དམིགས་པའི་གོམས་སྟབས་གསར་པ་ཞིག་ཆགས་ཡོད། ཚོགས་པ་འདི་སྤྱི་ལོ་༡༩༨༧ ལོར་

གསར་འཛུགས་གནང་བ་ཞིག་དང་ད་ཆ་ཚོགས་མི་ཁྲི་གཉིས་ལྷག་ཡོད་པ་ཞིག་ཡིན། 

ཟངས་སྒོར། 

ལྕགས་སྒོར། 

ཁྱོད་ཀྱི་ཅི་ཞིག་ཚོར་སོང་ངམ།


